Addasiad GJenkins

	Oedran: Cynradd

	THEMA: Gideon: 'Sut medra i? Nid fi yw’r pwysicaf! ' Rhan 1

	PARATOI: Mae’r uned yma yn dilyn hanes Gideon mewn dwy ran. Gellir eu defnyddio gyda’i gilydd neu dros ddau Sul/diwrnod.

	Mae hanes Gideon yn yr HD, llyfr y Barnwyr, penodau 6-7. Ceir yr hanes hefyd yn ‘Y Beibl i Blant’ , tud. 105-111; Beibl Lliw y Teulu, tud.58-59.

ANGHENION:

· Trwmped/rhywun i’w chwythu! Neu, gwneud corn allan o bapur.
· Ffon hir er mwyn i’r angel allu pwyntio.
· Torch yn llosgi (papur mewn siâp côn, fflamau yn dod ohono wneud eu gwneud o bapur lliw. 

· Pot/jar
· Pwysau 1 kg.

	CYFLWYNIAD (Arweinydd):

	Heddiw dyn ni am deithio’n ôl filoedd o flynyddoedd i wlad o’r enw Israel. Roedd gan y mwyafrif o deuluoedd ffermydd, ac roedd digon o fwyd i’w gael o’r caeau. Roedd y bobl yn addoli Duw, yr un Duw a roddodd y Deg Gorchymyn i’w cyndeidiau. Ond, yn anffodus, roeddent wedi dechrau addoli delwau hefyd. Delwau yw cerfluniau o waith llaw dyn.  Doedd y bobl yn gweld dim o’i le ar hyn. Ond, roedd Duw wedi dweud yn y Deg Gorchymyn nad oedd neb i addoli delwau - dim ond Ef, yr unig wir Dduw.

	DATBLYGIAD / HANES:

	Ydych chi erioed wedi teimlo’n ofnus o bobl eraill?
Ydych chi erioed wedi ffraeo a chwympo mas pan mae oedolyn wedi gofyn i chi wneud rhywbeth anodd?

Digwyddodd hyn i’r dyn yn ein hanes.
Ei enw oedd Gideon.
Roedd e’n gweithio ar fferm ei dad yn Israel. Arferai fod digon i’w fwyta yno; digon o wenith i wneud blawd a bara, ond roedd popeth wedi newid. 
Roedd y gelyn wedi cyrraedd. Roedd miloedd o bobl o diroedd o amgylch Afon yr Iorddonen wedi ymosod ar Israel. Roeddynt yn sathru’r cnydau o dan draed a dwyn yr anifeiliaid. Daethant ar gefn eu camelod, ac roedd traed mawr y camelod yn difetha’r cnydau yn y caeau. Roedd yr ymosodwyr yn credu bod hyn yn ffordd wych o gael bwyd, ond roedd yr Israeliaid yn flin, yn llwglyd, ac yn ofnus. Doedd pobl Israel ddim yn gwybod beth i’w wneud. 
Felly, aethant i guddio. Cuddiodd y bobl mewn ogofau yn y bryniau. Dônt allan yn y nos, a phan oeddent yn meddwl ei bod hi’n ddiogel, i geisio plannu hadau a thyfu mwy o gnydau. Dechreusant weddïo ar Dduw a gofyn iddo eu helpu. Gyrrodd Duw negesydd i ddweud eu bod wedi gwneud drwg wrth addoli delwau. Nid oeddent wedi gwrando ar Dduw, a nawr roeddent yn dioddef. 

(Gellir actio’r rhan yma: Barnwyr 6:11-18)

Un diwrnod roedd Gideon wrthi’n trin gwenith roedd o wedi llwyddo i’w dyfu. Roedd o’n gwneud hyn yn gyfrinachol rhag i’r bwyd gael ei ddwyn gan y gelyn. Dychrynodd am ei fywyd pan glywodd lais yn dweud,
'Y mae Duw gyda thi, ŵr dewr.’

Angel gan Dduw oedd yno.

Atebodd Gideon yn gwrtais,

‘Ond, os yw Duw gyda ni, pam mae’r holl bethau drwg yma wedi digwydd?’ 

Dywedodd yr angel,

'Dos, gyda’r nerth mawr sy gen ti, ac achub Israel o law'r gelyn!’
 Dadleuodd Gideon,

'Sut galla i helpu? Teulu bach sy gen i, a fi yw’r person lleiaf pwysig/ mwyaf dibwys o’r cyfan.’ 

Trodd angel Duw ato a dweud,
'Mi fyddi’n gallu achub Israel oherwydd bydda i gyda thi yn dy helpu.’

 Dadleuodd Gideon eto, yn gwrtais,

'Os wyt ti yn hapus hefo fi, os ydw i wedi dy blesio di, yna rho ryw arwydd i mi i brofi mai Duw sy’n siarad. Aros yma ac mi wnaf fwyd arbennig i ti.’

Aeth Gideon adre’ a pharatoi pryd o fwyd arbennig; myn gafr cyfan a bara (dros 10 kg o fara, gadewch i blentyn/plant deimlo’r pwysau 1kg.) Pan aeth Gideon yn ôl at angel Duw gyda’r bwyd, rhoddodd y bwyd ar graig. Estynnodd yr angel ffon a phan gyffyrddodd y ffon â’r cig a’r bara cododd tân o’r graig a’i llosgi. Wedyn, diflannodd yr angel. (Diwedd y ddrama).

Deallodd Gideon mai angel Duw oedd yno go iawn. Felly roedd yn gwybod bod Duw hefyd ar ei ochr o. Roedd Gideon yn ofnus iawn am ei fod wedi gweld angel Duw, ond dywedodd Duw wrtho, ‘Heddwch i ti. Paid ag ofni. Ni fyddi farw.’ 

Galwodd Gideon y lle yn ‘Mae’r Arglwydd yn Heddwch’, am fod Duw wedi rhoi cysur iddo.

	AMSER I FEDDWL/edrych ymlaen at yr hanes nesaf:

	Roedd Duw wedi dweud wrth Gideon ei fod am achub Israel o’i gelynion, ond roedd Gideon yn ofnus. Beth ydych chi’n feddwl wnaeth Gideon nesaf?

	Gweddi:

	Diolch i Ti o Dduw, am ddefnyddio Gideon er nad oedd yn bwysig iawn. Diolch bod Gideon wedi gwrando ar dy angel di. Diolch i Ti am siarad hefo pobl gyffredin ac am adael i Gideon wybod yn sicr mai dy lais Di oedd yn clywed. Dysga ni i wneud yr hyn sy’n iawn ac i beidio â bod yn ofnus.
Amen.

